Монгол Улсын Их Хурлын 2011 оны намрын ээлжит чуулганы Хууль зүйн байнгын хорооны 11 дүгээр сарын 17-ны өдөр (Пүрэв гариг)-ийн хуралдаан 14 цаг 45 минутад Төрийн ордны “А” танхимд эхлэв.

Байнгын хорооны дарга, УИХ-ын гишүүн Д.Одбаяр ирц, хэлэлцэх асуудлыг танилцуулж,  хуралдааныг даргалав.

Хуралдаанд ирвэл зохих 19 гишүүнээс 15 гишүүн ирж, 78.9 хувийн ирцтэй байв. Үүнд:

Чөлөөтэй: Л.Болд, Ж.Энхбаяр.

Өвчтэй: Б.Чойжилсүрэн.

Тасалсан: Х.Баттулга.
Авлигатай тэмцэх газрын дарга, дэд даргад нэр дэвшигчийн тухай асуудал. 
Хэлэлцэх асуудалтай холбогдуулан Монгол Улсын Ерөнхийлөгчийн Тамгын газрын дарга Д.Баттулга, нэр дэвшигч Н.Ганболд, Б.Хурц, Хууль зүйн байнгын хорооны зөвлөх Б.Баасандорж, референт Г.Нямдэлгэр нар байв.

Нэр дэвшигч Н.Ганболд, Б.Хурц нарын тухай товч танилцуулгыг Ерөнхийлөгчийн Тамгын газрын дарга Д.Баттулга танилцуулав.

Танилцуулгатай холбогдуулан УИХ-ын гишүүн Ж.Сүхбаатарын асуусан асуултад нэр дэвшигч Н.Ганболд, Б.Хурц нар хариулж, тайлбар хийв.

УИХ-ын гишүүн С.Эрдэнэ, Д.Оюунхорол нар санал хэлэв.
Д.Одбаяр: -Авлигатай тэмцэх газрын даргад нэр дэвшигч Наваансүрэнгийн Ганболдыг дэмжье гэсэн саналыг дэмжиж байгаа гишүүд гараа өргөнө үү.

Зөвшөөрсөн

14

Татгалзсан

  -

Бүгд


14

Гишүүдийн олонхийн саналаар дэмжигдлээ.

Авлигатай тэмцэх газрын дэд даргад нэр дэвшигч Батын Хурцыг дэмжье гэсэн саналыг дэмжиж байгаа гишүүд гараа өргөнө үү.
Зөвшөөрсөн

14

Татгалзсан

  -

Бүгд


14

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Одбаяр УИХ-ын чуулганы нэгдсэн хуралдаанд танилцуулахаар тогтов.  
Хуралдаан 15 цаг 00 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН

ХОРООНЫ ДАРГА






        Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







        Д.ЭНЭБИШ
УИХ-ЫН 2011 ОНЫ НАМРЫН ЭЭЛЖИТ ЧУУЛГАНЫ ХУУЛЬ
ЗҮЙН БАЙНГЫН ХОРООНЫ 11 ДҮГЭЭР САРЫН 17-НЫ

ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 14 цаг 45 минутад эхлэв.

Д.Одбаяр: -Эрхэм гишүүдийн өдрийн амгаланг айлтгая. 
Хууль зүйн байнгын хорооны гишүүдийн ирц бүрдсэн учраас Байнгын хорооны 2011 оны 11 дүгээр сарын 17-ны өдрийн хуралдаан нээснийг мэдэгдье.

Хэлэлцэх асуудлыг гишүүдэд танилцуулж, батлуулъя. 

Хэлэлцэх асуудал. Авлигатай тэмцэх газрын дарга, дэд даргад нэр дэвшигчийн талаарх Монгол Улсын Ерөнхийлөгчийн саналын тухай. Энэ асуудлыг хэлэлцэнэ. Хэлэлцэх асуудлыг дэмжье гэсэн томъёоллоор санал хураалгах гэж байна. Энэ асуудлыг хэлэлцэх нь зүйтэй гэж үзэж байгаа Байнгын хорооны гишүүд 10-8. Баярлалаа. 
Одоо Авлигатай тэмцэх газрын дарга, дэд даргад нэр дэвшихийн талаар Монгол Улсын Ерөнхийлөгчийн саналыг Ерөнхийлөгчийн тамгын газрын дарга Баттулга танилцуулна. Баттулга даргыг микрофонд урьж байна. 

Д.Баттулга: -УИХ-ын Хууль зүйн байнгын хорооны дарга, УИХ-ын гишүүд ээ,

Монгол Улсын Ерөнхийлөгчөөс авлигын эсрэг хуулийн 21 дүгээр зүйлийн 21.1 дэх хэсэгт заасныг үндэслэн Авлигатай тэмцэх газрын даргаар Наваансүрэнгийн Ганболдыг, дэд даргаар Батын Хурцыг томилуулахаар Монгол Улсын Их Хуралд санал болгон өргөн мэдүүлсэн. Санал болгосон 2 хүнийг товч танилцуулъя.
 
Наваансүрэнгийн Ганболд нь 1956 îнд Улаанбаатар хотод төрсөн. 55 настай, 1963-1971 онд нийслэлийн 2 дугаар дунд сургууль, 1971-1975 онд Төмөр замын техникум, 1984-1988 онд ОХУ-ын ДЯЯ-ны дээд сургуулийг тус тус төгссөн. Дээд боловсролтой, эрх зүйч, хуульч мэргэжилтэй. Магистр, Ам бүл 3, эхнэр хүүхдийн хамт амьдардаг. 
Наваансүрэнгийн Ганболд нь 1975-1979 онд Улаанбаатар төмөр замын Илчит тэрэгний депод засварчин мастер, 1979-1984 онд Улаанбаатар төмөр замын Цагдан сэргийлэхийн ангид цагдаа, эрүүгийн төлөөлөгч, 1988-1990 онд Улаанбаатар төмөр замын Цагдан сэргийлэх ангид ахлах төлөөлөгч, цагдан сэргийлэх ангийн дарга, 1990-1994 онд Эрдэнэт хотын цагдан сэргийлэх хэлтсийн дарга, 1994-1996 онд нийслэлийн Хан-Уул дүүргийн цагдаагийн хэлтсийн дарга, 1996-1998 онд нийслэлийн Цагдаагийн газрын орлогч дарга, Хэв журмын хэлтсийн дарга, 1998-2006 онд нийслэлийн Цагдаагийн газрын дарга, 2006 оны 3 сараас 2007 оны 11 сар хүртэл Тагнуулын ерөнхий газрын дарга, 2008 оны 2 сараас Монгол Улсаас ОХУ-д суугаа Элчин сайдын яамны зөвлөх, Консулын хэлтсийн даргаар ажиллаж байгаад 2011 оны 6 сарын 30-нд бүрэн эрхийн хугацаа нь дууссан.
Цагдаагийн хурандаа цолтой, Цэргийн гавьяаны улаан тугийн одонт, Цэргийн гавьяаны одон бусад одон, медалиар шагнагдаж байсан. Ял шийтгэлгүй.

Батын Хурц нь 1969 онд Улаанбаатар хотноо төрсөн. 1977-1987 онд нийслэлийн 23 дугаар дунд сургууль, 1987-1991 онд Эрхүү хотын барилгын техникум, 1997-1999 онд Москва хотын эдийн засаг статистик мэдээллийн их сургууль, 1999-2000 онд ОХУ-ын Аюулгүй байдлын академид тус тус суралцаж төгссөн. Дээд боловсролтой. Эдийн засагч хуульч мэргэжилтэй, ам бүл 6, эхнэр 4 хүүхдийн хамт амьдардаг. 
Тэрээр 2000-2002 онд Тагнуулын ерөнхий газарт ажилтан, 2002-2004 онд Монгол Улсаас Унгар улсад суугаа Элчин сайдын яаманд нэгдүгээр нарийн бичгийн дарга, 2004-2005 онд Монгол Улсаас Турк улсад суугаа Элчин сайдын яамны нэгдүгээр нарийн бичгийн дарга, 2005-2006 онд Тагнуулын ерөнхий газрын хэлтэс, газрын дарга, 2006-2009 онд МИАТ ХК-ний БНСУ дахь Сөүл хот дахь ерөнхий төлөөлөгч, 2009 оны 6 сараас одоо хүртэл Монгол Улсын Үндэсний аюулгүй байдлын зөвлөлийн ажлын албаны даргаар ажиллаж байна.

Наваансүрэнгийн Ганболд, Батын Хурц нар нь авлигын эсрэг хуулийн 19 дүгээр зүйлийн 19.1, 21 дүгээр зүйлийн 21.2 дахь хэсэгт заасан Авлигатай тэмцэх газрын дарга, дэд даргад нэр дэвшигчид тавигдах шаардлагыг хангасан болно.
Иймд Авлигатай тэмцэх газрын даргаар Наваансүрэнгийн Ганболдыг, дэд даргаар Батын Хурцыг томилох асуудлыг хэлэлцэн шийдвэрлэж өгнө үү.

Анхаарал тавьсанд баярлалаа.

Д.Одбаяр: -Баттулга даргад баярлалаа. УИХ-ын чуулганы хуралдааны дэгийн тухай хуулийн 45.4-т заасны дагуу Монгол Улсын Ерөнхийлөгчийн санал, мөн Авлигатай тэмцэх газрын даргад, дэд даргад нэр дэвшиж байгаа хүмүүсээс нэр дэвшигчдээс асуух асуулттай гишүүд байгаа юу. Нэг гишүүн байна. Сүхбаатар гишүүн. Ингээд Сүхбаатар гишүүн.

Ж.Сүхбаатар: -Би ганц л зүйл асуух гэсэн юм. Хоёулаа тагнуулд ажиллаж байсан, хилийн чанадад ажиллаж байсан ийм хүмүүс. Бас тодорхой хэмжээнд бид нар төрд ажиллаж байхад нь харж байсан ийм улсууд байж байгаа. Тэгээд би Ганболд даргын хувьд бол тагнуулын байгууллагад даргаар ажиллаж байсан, цагдаад ч ажиллаж байсан, ер нь гүйцэтгэх ажлын чиглэлээр Авлигатай тэмцэх чиглэлээр мэргэжлийн талаасаа бол ур чадвар дутахгүй байхаа гэж бодож байна.

Тэгэхээр хамгийн чухал зүйл бол энэ байгууллагад зан характер байгаа юм. Тэгээд зан характераасаа гадна ёс зүйн асуудал байгаа. Тэгэхээр яахав байгууллагын удирдлагад байгаа улсуудын маань ингээд тэнцвэрийн хувьд хараад үзэх юм бол бас нэлээн Ерөнхийлөгч маань сонголтоо хийхдээ тэнцвэртэй бодож, хүнийх нь талаас нь харж хийсэн болов уу гэж. Би гол нь хувь хүнийх нь тэр талаас нь харж хэлж байна. Тэгэхээр би хоёулангаас нь нэг юм асуух гэж байгаа юм нь. Яг одоо та хэдийн маань баримтлах зарчим яг юу вэ? Одоо үйл ажиллагаандаа баримтлах зарчим. Мэдээж хуулийн зарчим бол байна. Гэхдээ одоо яг бодож байгаа зарчим чинь юу байна нэг.

Хоёр дахь асуудал нь ёс зүйн хувьд яг ер нь ямар байдалтай өөрсдийгөө авч явна гэж бодож байгаа вэ. Одоо бол Авлигатай тэмцэх газрын удирдлага бол хоёр ч удаа солигдчихлоо шүү дээ. Тэгэхээр энэ байгууллагыг нийгэм харж байна, нэлээн буурьтай, суурьтай, тулхтай шийдэмгий зөв ажиллахыг харж байгаа. Тэгэхээр та хоёрт маань бол нэлээн тийм том ачаа, үүрэг хариуцлага ирж байгаа. Тэгэхээр одоо хүн нь эхлээд зөв байх хэрэгтэй. Тэгээд ажлаа дараа нь сайн хийх ёстой. 

Тэгээд энэ үүднээсээ энийг бас би тодруулж асуух гээд байгаа юм маань энэ байна. Ямар зарчим баримтлах юм, тэгээд ёс зүйн хувьд ер нь юун дээр анхаарч ажиллана гэж бодож байна. Ийм л асуулт асууя.

Д.Одбаяр: -Баярлалаа. Нэр дэвшигч Ганболд.

Н.Ганболд: -Эрхэм гишүүний асуултанд хариулъя. Авлигын эсрэг хуульд өөрөө заачихсан байгаа. Энэ удирдах ажилтан, ер нь авлигын байгууллагын албан хаагчид ямар хэмжээнд ажиллах. Би бол ийм зарчмыг баримтална. Хараат бус, бие даасан, ил тод байх гэсэн ийм зарчмуудыг баримтална. Дээрээс нь энэ гэмт хэрэгтэй тэмцэх чиглэлээр иргэд болон хуулийн этгээд олон нийтийн болон төрийн бус байгууллагуудтай өргөн харилцаатай нээлттэй ингэж ажиллана.
Ёс зүйн хувьд бол олон түмний нүдэн дээр ил байгаа учраас би бас одоо өдий нас насалсан хүний хувьд аль болохоор алдаа дутагдалгүй, хариуцлагатай, энгийн байдлаар биеэ авч явж ажиллана гэж ойлгож байна.

Д.Одбаяр: -Баярлалаа. Нэр дэвшигч Хурц.

Б.Хурц: -Эрхэм гишүүний асуултанд хариулъя. Би бол ганцхан зарчим барина гэж бодож байгаа. Тэр нь юу вэ гэхээр хүн хэлмэгдэх ёсгүй ээ. Энэ байгууллага ямар нэгэн хүн хэлмэгдүүлэх ёсгүй. Ёс зүйн хувьд Авлигатай тэмцэх газрын хуулинд байгаа. Хуулийн хүрээнд ажиллана.

Д.Одбаяр: -Гишүүд асуулт асууж дууслаа. Хэлэлцэж байгаа асуудалтай холбогдуулаад үг хэлэх гишүүд байна уу? Эрдэнэ гишүүн, Оюунхорол гишүүн. За Эрдэнэ гишүүн.

С.Эрдэнэ: -Юуны өмнө нэр дэвшиж байгаа 2 хүнд хоёуланд нь ажлын амжилт хүсье. Хоёулангий нь мэдэх ийм улсууд байна. Тийм учраас надад нэг их асуугаад байх зүйл байсангүй ээ. Санал хэлэх зүйл бол байна. Юуны өмнө Авлигатай тэмцэх газар бол олон түмнийг соён гэгээрүүлэх, ялангуяа энэ авлигын хор уршгийг олон түмэнд ил тод ойлгуулах, авлигаас урьдчилан сэргийлэх, авлига өгсөн авсны араас биш авлигаас урьдчилан сэргийлэх тал дээр илүү түлхүү анхаарч ажиллах ёстой ийм байгууллага гэж ингэж ойлгож байгаа. Нөгөө талаасаа сүүлийн жилүүдэд Авлигатай тэмцэх газар маань хэн нэгэн одоо том өндөр албан тушаалтны ч байдаг юм уу, аль нэг улс төрийн бүлэглэлийн захиалгыг биелүүлдэг, тодорхой хэмжээний айдас хүйдсийг байнга үүсгэж байдаг, дарангуйлал, дарамтын нэг хэрэгсэл болчих тийм хэмжээнд хүрсэн гэдгийг бас хэлэхгүй байж болохгүй. 

Өнөөдөр Авлигатай тэмцэх газрын ажилтан, албан хаагчдын мэргэжлийн ур чадвар их дорой, ажиллах чадвар их сул, энд тэндхийн дандаа гологдол шилэгдмэлүүд очоод цуглачихсан ийм газар гэсэн яриа нийгэмд маш хүчтэй газар авчихсан байгаа. Энэний золио болж явсан хүний хувьд хэлэхэд бол өнөөдөр жишээ нь Авлигатай тэмцэх газрын хуулиар олгосон бүрэн эрх, Эрүүгийн хуулийн 5 зүйл, заалт байдаг.  Энэ 5 зүйл, заалтын хүрээнд Авлигатай тэмцэх газар үйл ажиллагаа явуулах ёстой. Гэтэл улсын яллагч яллахаас татгалзаад гарч ирэхэд Авлигатай тэмцэх газрын мөрдөн байцаагч нь шууд Эрүүгийн хуулийн 150-иар эрүү үүсгээд прокурор, одоо шүүхэд буцааж өгөөд, яллах бодлогыг хэт нэг талдаа бариад ингээд явж байсны гол золио болж байсан хүний хувьд бол би энэ тод жишээг энд өнөөдөр зориуд хэлэх гэсэн юм.
Тэгээд нэг үгээр хэлбэл түрүүн би Хурцын үгэнд үнэхээр талархаж байна. Энэ байгууллага бол хэн нэгнийг хэлмэгдүүлдэг байгууллага байх ёсгүй ээ. Энэ байгууллага бол шударга үнэний индэр байх ёстой. Өнөөдөр Авлигатай тэмцэх газар бол монголын ард түмний итгэл найдварын гол тэр ачааг тээсэн, үнэхээр тэр галыг хадгалж чадсан ийм байгууллага байх ёстой гэж би ингэж ойлгож байгаа юм. 
Тэгээд Ганболд дарга бол өөрөө олон жилийн туршлагатай, мэргэжлийн ийм хуульч хүн. Хурц ч гэсэн өөрөө бас мэргэжлийн олон жил болсон энэ ажлыг хийсэн хуульч хүн. 

Тэгэхээр би юу хэлэх гээд байгаа юм бэ гэхээр эхлээд энэ байгууллагын бүтэц, энэ байгууллагын ажилтан, албан хаагчдын ур чадвар, ёс зүй дээр нэлээн анхаарч ажиллаарай, энэ тал дээр та хоёр ингээд цоо шинэ өөрчлөлт хийж чаднаа гэж ингэж найдаж байна.
Хоёрдугаарт гэвэл зүгээр одоо энэ байгууллагын ажлыг хийж байгаа нэр зүүх гэж битгий ажиллаасай, энэ байгууллагын ажлыг харин жинхэнэ утгаар нь хийж, хэрэгжүүлж, одоо жинхэнэ утгаар нь удирдаж ажиллаасай л гэж ингэж бодож байна. Ингээд та хоёрт амжилт хүсье.

Д.Одбаяр: -Эрдэнэ гишүүнд баярлалаа. Оюунхорол гишүүн.

Д.Оюунхорол: -Би бас хоёр зүйлийг хэлье гэж бодсон юм. Ер нь энэ Монгол Улс авлигатай тэмцэх асуудлыг хууль, эрх зүйн орчинтой болж бууруулах, хандлагыг нь өөрчлөх ийм зорилготойгоор байгуулагдсан гэж боддог. Бүтэн нэг жил даргагүй байж, энэ байгууллага үйл ажиллагаа явуулсан. Олон нийтийн дунд энэ байгууллага нээрээ нийгэмд хэрэгтэй ч юм уу, үгүй ч юм уу гэж бас тийм эргэлзэх сэтгэгдэл ч төрсөн байх гэж боддог. Нөгөө талаас манай Авлигатай тэмцэх газарт очсон маш олон том гэмт хэргүүд ямар нэг байдлаар дуулиан шуугиан тариад, тэгээд замхраад алга болчихдог. Тэгээд тэр хэрэг хэрэгсэхгүй болдог.
Яг өнөөдөр бол монголын ард түмэн олон нийт юу хүлээж хардаг вэ гэвэл хууль, шүүхийн өмнө тэгш  шударга байх юмсан гэдэг зарчмыг их баримтлах гэж боддог. Нөгөө талаас аль нэгэн хууль бол даргад нэг өөр утгаар хэрэглэгддэг, цэргэд нэг өөр утгаар хэрэглэгддэг байх ёсгүй. Хуулийг тайлбарлаж байгаа зарчим логик нь бол нэг байх ёстой. 

Тийм учраас хууль, шүүхийн өмнө тэгш шударга байх тэр хараат бус бие даасан байдлаа хадгалах, нөгөө талаас үнэхээр ил тод, хариуцлагатай ийм байдлаар хандаасай, үнэхээр одоо ийм байдал нь алдагдаад байсан учраас энэ байгууллагын нэр хүнд, энэ байгууллагад итгэх олон түмний итгэл бас суларч байсан гэж би  ойлгодог. Өнөөдөр Монгол Улсын Их Хурлаар нийтийн эрх ашгийн тухай хууль бас орж ирж байна. Энд яригдаж байна. Бас л өнөөдөр жишээлбэл ТҮЦ ажиллуулж үзээгүй төрийн албанд ажилласан маш олон хүмүүс ямар хэмжээнд баяжиж хөрөнгөжсөн, яаж одоо албан тушаалаа урвуулан ашиглаж хөрөнгөжсөн тухай асуудлыг бас яриад л сууж байгаа.

Магадгүй энэ бол өнөөдөр энийг болиулахын тулд ёс зүйн эрх ашгаа эрэмбэлдэг байгаасай гэдэг зарчмаар ийм хуулиудыг гаргадаг. Харамсалтай нь гарч байгаа хуулийг хэрэглэж байгаа, энэ одоо түвшиндээ бас алдаа завхрал гаргадаг учраас одоо мэдээж та бүхнийг бол нэлээн шалгарсан, мундаг хуульчдаа гэж үзээд энэ албыг бас сайн аваад явчихнаа гэж оруулж ирж байгаа учраас ийм асуудлуудад бас анхаараасай гэж боддог.

Бид нар Авлигатай тэмцэх газрын ажил байдалтай очоод танилцаж бас үзэж байсан юмаа нэг удаа. Яг дотор нь байгаа хүмүүсийн асуудлыг бид нар мэдэхгүй. Ер нь бол бас одоо дангаараа өөрсдөө шийдвэрээ гаргаад явчих бас боломж бололцоо нь зарим үед сум сойдог тухай ярьж байсан. Тийм учраас өнөөдөр энэ Авлигатай тэмцэх газрын тухай хуулинд нэмэлт, өөрчлөлтийг оруулах, хууль эрх зүйн орчныг нь бас боловсронгуй болгох чиглэлээр юм хийх ёстой юм байна лээ гэсэн ийм ойлголтууд төрж байсан. Тэгээд амжилт хүсье.

Д.Одбаяр: -Баярлалаа. Гишүүд санал хэлж дууслаа. Санал хураалгая. Тус тусад нь санал хураана. 

Авлигатай тэмцэх газрын даргад нэр дэвшигч Наваансүрэнгийн Ганболдыг дэмжье гэсэн томъёоллоор санал хураалгаж байна. Энэ саналыг дэмжье гэсэн Байнгын хорооны гишүүд. 14-14. Баярлалаа. 

Авлигатай тэмцэх газрын дэд даргад нэр дэвшигч Батын Хурцыг дэмжье гэсэн томъёолол байна. Энэ саналыг дэмжье гэж байгаа Байнгын хорооны гишүүд. 14-14.

Нэгдсэн хуралдаанд санал, дүгнэлт танилцуулах. За санал, дүгнэлтийг танилцуулах нь байна. Одбаяр. 

Байнгын хороо хэлэлцэх асуудлаа хэлэлцэж дууслаа. Гишүүдэд баярлалаа.

Хуралдаан 15 цаг 00 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш

